
Basiru Jomayi Fayi ye Senegali jamanaŋɛmɔgɔ kura ye. I hakilinata ye mun ye 
kalata tɛmɛnen wale in kan. Senegali jamana demɔkarasi bɛ jɔyɔrɔ jumɛn na bi? 

 





Cɛkɔrɔba ni a ka bara 

 

Nin kɛra cɛkɔrɔba kelen nin ye. A denkɛ naani, a ko olu tɛ baara kɛ. A muso ye muso fila ye, a ko olu tɛ baara kɛ. Ale 
yɛrɛ, a tɛ foyi kɛ bara danni kɔ. O filenw bɛ boɲa ka boɲa. Dɔ taara yɔrɔ la, o ye mori ye, o taara a fɔ a ye, ko : « Musa, 
sabali bara dan na ! I bɛ ɲɔ dan, ka tigaw dan, o ka fisa bara danni ye. Ni i ye i ka cikɛforo bɛɛ kɛ bara ye, a ko bara 
man ɲi. A bɛ mɔgɔ kɛɲɛ ». Musa ko o ka taga ka bɔ a kun na, ko ale t'o ka moriya dɔn, ko ale b'a ka bara dan. 

O samiya selen, a taara bara foro belebele dan. O yɔrɔ kabini Ala y'o da, mɔgɔ si ma o sɛnɛ, n'ale kelen tɛ. A taara ka 
taa bara camanba dan yen. O baraju bɛ lajɛlen na najɛ den kelen na ka kɛ baraden kelen dama ye. A ma baraden wɛrɛ 
sɔrɔ o kɔ. Nkalontigɛlaw ko baraden, dɔw ko a bɛ so fila bɔ, nka an min ye tiɲɛfɔlaw ye, an ko a bɛ so kelen bɔ! Don dɔ 
la, ale taara ka taa ka muru bɔ k'o bara gosigosi ko ni o kɔgɔlen don. Bara ye a muru minɛ a la, ka a yɛrɛ gosigosi, ko ni 
a yɛrɛ kɔgɔlen don. 

A natɔ so, a ko : « ne ka bara, a ma kɔgɔ .» 

- Bara ko : « a ne yɛrɛ ka Musa, i ma kɔgɔ. » 

 A nana so, a nana ka na tile naani ɲɔgɔn kɛ, a ma taa. O duurunan, a taara. A taalen, a ye muru bɔ ka bara gosigosi. A 
ko: « ne ka bara ma kɔgɔ! » 

- Baraden ye muru minɛ a la ka a yɛrɛ gosigosi, a ko : « ne ka Musa, i ma kɔgɔ. » 

- A nana so, a ko : « Bara ka kunkogɛlɛya! Ne ye baraden dama min dayɛlɛ, o man ca ni nin ye? Baraden kelen bɛ 
kunkologɛlɛya kɛ ne na, a ko ni n nana nin kɔ, n b'a tigɛ. Hali ni a ma kɔgɔ, n b'a tigɛ. » 

- A y'o fɔ k'i kɔ di minkɛ, bara ko: « Musa ka kunkologɛlɛya kɛ ne na, i tɛ se ka ne tigɛ, i tɛ baraden wɛrɛ tigɛ ne kɔ. » 

- A nana so, a nalen so, a ye tile saba kɛ, a ma taa. O naaninan, a taara, a nana n'a ka muruba ye. A selen, a ye bara 
konkon k’a fɔ : «  Ayiwa, ne ka bara, a kɔgɔra sisan! » 

- Bara ye muru min'a la ka a yɛrɛ konkon. A ko : « Ne ka Musa, a kɔgɔra sisan. » 

Ale ye muru minɛ ka bara tigɛ. A ye bara tigɛ o yɔrɔ min na, bara girinna ka ale kunun. Bara y'ale kunun ka i kun da o 
ka dugu kan. Bara bɛ ka kolonkolon ka na. 

- A selen o ka dugu soda la, a ye dɔnkili da : « Bara ye sɛnɛkɛlaw bɛɛ kunun bi, ne kɔni bɛna taa! Ne na diɲɛ maa bɛɛ 
kunun bi, ne kɔni bɛna taa! » 

- Sagajigi ko : « Ayiwa , sagajigiba sirilen, a ko o kuma dɔ bɛ kan ka fɔ, a y'a tulo majɔ. » 

Mɔgɔw girinna k'u bɛ bɔ. 

- Sagajigi ko : « Aw kɔlɔsi dɛ, aw kana bɔ. Ni aw bɔra, aw bɛ taa aw yɛrɛ di saya ma. Ko ne tulo bɛ kuma dɔ mɛn, a y'aw 
jɔ, a ka a lamɛn. » 

Mɔgɔw y'u tulo majɔ. 

- Baraden segira a ka dɔnkili kan, a ko : « Bara ye sɛnɛkɛlaw bɛɛ kunun bi, ne kɔni bɛna taa! Ne na diɲɛ maa bɛɛ kunun 
bi, ne kɔni bɛna taa! » 

- Sagajigi ko : « aw y'a mɛn wa? » 

- Mɔgɔw ko : « Awɔ! » 

- Sagajigi k’u ɲininka tugun : « Aw y'a mɛn wa? » 

- Mɔgɔw ka jaabi tugun : « Awɔ! » 

- Sagajigi ko : « Baasi tɛ, ne bɛna a dalaminɛ. N b'a to a ka segin a ka dɔnkili kan. » 



- A suruɲanen dugu soda la, fo a bɛ na dugu kɔnɔ, a segira dɔnkili kan, a ko tugunni : « Bara ye sɛnɛkɛlaw bɛɛ kunun 
bi, ne kɔni bɛna taa! Ne na diɲɛ maa bɛɛ kunun bi, ne kɔni bɛna taa! » 

- Sagajigi kulela : « Aw ye n foni! » 

U ye sagajigi foni. O y'a kunbɛn. 

- O ko: « Nba, baasi tɛ yan. Nba baasi foyi tɛ yan, sagajigi kabakotigi bɛ yan. Nba baasi tɛ yan! » 

- Baraden y'i jɔ dɔɔnin. A ko : « Ne ma nin dɔnkili faamu dɛ! » 

Sagajigi, a ma segin a ka dɔnkili kan, ale yɛrɛ ma fɛn fɔ. U y'i jɔ ka waatinin kɛ. 

- Baraden segira a ka dɔnkili kan, a ko: « Bara ye sɛnɛkɛlaw bɛɛ kunun bi, ne kɔni bɛna taa! Ne na diɲɛ maa bɛɛ kunun 
bi, ne kɔni bɛna taa! » 

- Sagajigi fana segira a ka dɔnkili kan : « Nba, baasi tɛ yan. Nba baasi foyi tɛ yan, sagajigi kabakotigi bɛ yan. Nba baasi 
tɛ yan ! » 

A sinna sagajigi la k'a b'o kunun. O y'i terun a kɔ kan ka kunkolo kɛ baraden cɛci ka bɔ ɲɔgɔn na. Ni o y'a sɔrɔ Musa tɛ, 
o min y'a dan, n'o tɛ, maa bɛɛ ɲɛnama bɔra, fo o ma kɛ o kelen ye, o sara. 

Kabini o bɔra o rɔ, maa si m'i ka cikɛforo kɛ bara ye, i bɛ bara dan ɲotu jukɔrɔ, i b'a dan tigaforo la, i b'a dan kɔɔriforo 
la, nka i tɛ sɔn k'i ka cikɛforo kɛ bara dama ye. O sababu ye, o kɛra Musa ta ye. N y'o sɔrɔ yɔrɔ min, n y'o bila yen. 


